
1 Pedr_(29)

1 Pedr 5: 5-7
Ac wedyn chi'r rhai ifanc. Dylech chi fod yn atebol i’r arweinwyr hŷn. Dylai pob un ohonoch chi edrych ar ôl eich gilydd yn wylaidd. Fel mae’r ysgrifau sanctaidd yn dweud: "Mae Duw yn gwrthwynebu pobl falch ond mae'n hael at y rhai gostyngedig."
6 Dylech ymostwng i awdurdod Duw, wedyn pan ddaw’r amser bydd e’n eich anrhydeddu chi. 7 Rhowch y pethau dych chi'n poeni amdanyn nhw iddo fe, achos mae e'n gofalu amdanoch chi.

Does dim dianc o’r gair ymostwng! Os nad dych chi wedi sylwi, mae yna alwad ar Gristnogion i ymostwng.....O! am beth anodd i wneud. Mae Pedr eisoes wedi pwysleisio dro ar ôl tro y dylai Cristnogion ymostwng i Dduw a’i orchmynion; i’w gilydd ac i’r awdurdodau. Yma mae’n cyfeirio’n benodol at bobl ifanc – mae pobl ifanc yn aml yn credu eu bod yn gwybod popeth ac mai hen ffasiwn ac out of date ydy popeth sydd gan bobl hŷn i’w ddweud! Mae pawb wedi bod yn ifanc, mae pawb yn cofio cyfnod yn eu bywydau pan oedd popeth yn ddu a gwyn, a’r atebion i’r cwestiynau mwyaf dyrys yn dod yn rhwydd! 
Wrth gwrs Dydy pawb ddim yn cael doethineb wrth heneiddio – ond llythyr at Gristnogion ydy hwn, a dylen nhw fod yn tyfu mewn ffydd, doethineb a deall.  Yn sgil hyn felly, mae Pedr yn cynghori’r Cristnogion ifanc i fodloni i gael eu dysgu a derbyn cyngor gan Gristnogion mwy profiadol sy’n aeddfed yn y ffydd. 

Mae pwyslais Pedr yma ar wendid sy’n gyffredin i bobl ifanc – y duedd i fod yn orhyderus ar adegau, yn rhy barod i gynnig barn, yn rhy barod i wfftio cyngor, a’u bod yn gallu bod yn ‘cocky’, powld, ac ewn!  Dydy ymddygiad balch ddim yn plesio Duw.
Ymostwng, ymostwng, ymostwng – mae fel cytgan drwy’r llythyr! Awdurdod Duw sydd ben, ac mae popeth arall yn deillio ohono. Mae Duw wedi gosod trefn i’w dilyn, felly rhaid i Gristnogion sathru ar eu natur ddynol ‘naturiol’ ac ymostwng i drefn Duw.

Roedd Pedr yn awyddus i’w ddarllenwyr wybod fod yna wobr yn eu haros, ac yma eto mae’n dweud y bydd Duw yn anrhydeddu’r rhai sy’n ymostwng iddo. Nid yn unig hynny, ond bod Duw yn gofalu am ei bobl.  Dydy Duw ddim eisiau i bobl geisio brwydro mlaen yn eu nerth eu hunain, mae o eisiau ysgwyddo eu baich, mae o eisiau i’w bobl weddïo arno a rhannu popeth sy’n eu poeni gydag e. Bugail ydy Duw, nid teyrn creulon.  Mae Duw yn gofalu am, ac yn caru, ei bobl yn fwy na all Cristnogion byth ei ddeall go iawn.

28 "Dewch ata i, bawb sy'n cael eich llethu gan feichiau trwm, a rhof i orffwys i chi. 29 Dewch gyda mi o dan fy iau i, er mwyn i chi ddysgu gen i. Dw i'n addfwyn ac yn ostyngedig, a chewch chi orffwys. (Mathew 11:28-29)

